
Аңдатпа. Кіріспе. Мақалада ХХ ғасырдың 20-30 жылдарындағы Қазақстан мен оған 

көршілес елдердегі балалар панасыздығы мен балалар үйлерінің жағдайы мәселесін 

зерттеу тарихына тарихнамалық шолу берілген. 1920-1930 жылдары Қазақстанда 

жаппай балалар панасыздығының пайда болуы экономикалық және саяси 

реформалардың салдары болып табылады. Балалардың панасыздығы бүкіл кеңес 

мемлекетінде орын алған құбылыс болғандықтан, кеңес үкіметі жүргізген 

эксперименттердің сәтсіздігін көрсетіп берді. Зерттеудің мақсаты мен міндеттері. 

Зерттеудің мақсаты – Кеңестік және посткеңестік кезеңдердегі Қазақстандағы және 

көршілес елдердегі балалар панасыздығы мен балалар үйлері туралы зерттеулер 

дереккөздерін талдау, талқыланатын ғылыми жұмыстардың әрқайсысының мазмұны 

мен ерекшеліктерін анықтау және сипаттау, сондай-ақ ондағы ұсынылған негізгі 

бағыттарды көрсету. Материалдар мен әдістер. Зерттеу 1920-1930 жылдардағы 

Қазақстан мен көрші елдердегі балалар панасыздығы туралы тарихшылардың 

зерттеулері мен құжаттар жинақтарын талдау негізінде жүргізілді. Ғылыми зерттеу 

әдістемесі талдау, синтез, тарихи және ретроспективті, тарихи-генетикалық,                                      

тарихи-типологиялық, тарихи-жүйелік әдістерге негізделген. Зерттеу нәтижелері. 

1920-1930 жылдары Қазақстанда балалар панасыздығы проблемасының туындауына 

әсер еткен тарихи факторлар айқындалды, отбасылық тәрбие институтының дағдарысы 

мен қорғансыз әлеуметтік топ – панасыз балалар құбылысының қалыптасуына әсері 

талданды. Қорытынды. Қазақстанның және оған көршілес елдердің зерттеушілері 

тарапынан осы өңірлердегі балалар панасыздығы мен балалар үйлерінің тарихын 

зерттеу бойынша елеулі жұмыстар атқарылған. 

Алғыс. Мақала Қазақстан Республикасы Ғылым және жоғары білім министрлігінің 

«1920–1930 жылдардағы Қазақстан аумағындағы және іргелес елдердегі балалар 

панасыздығы мәселесі» тақырыбындағы гранттық қаржыландыру жобасын жүзеге 

асыру аясында орындалды (ЖТН: AP23488331). 

жаппай ашаршылық мәселесіне тарихнамалық шолу // Отан тарихы. 2024. Т. 27. № 3.                               

Б. 665-679. (Қаз.) 

Abstract. Introduction. The article presents a historical overview of the research on the issue 

of child homelessness and orphanages in Kazakhstan and neighboring countries during the 

1920s and 1930s. The emergence of mass child homelessness in Kazakhstan during the 1920s 

and 1930s was an inevitable consequence of economic and political changes. Child 

homelessness, as a phenomenon that affected the entire Soviet Union, demonstrated the 

failure of the experiments conducted by the Soviet government. Purpose and Objectives. To 

analyze the sources of research on child homelessness and orphanages in Kazakhstan and 

neighboring countries in the Soviet and post-Soviet periods, to identify and describe the 

content and features of each of the discussed scientific papers, as well as to present the main 

directions in the studied topic. Materials and Methods. The study was based on an analysis of 

historical works and collections of documents related to child homelessness in Kazakhstan 

and surrounding countries during the 1920s and 1930s. The research methodology                                                

includes analysis, synthesis, as well as historical, retrospective, historical-genetic, and 

historical-typological methods. Additionally, a historical-systems approach was employed. 

Results. The sources of research on the problems identified in them are analyzed, the features 

of each of the discussed scientific papers are identified and the main directions on the topic 

under study are presented. Conclusions. Researchers from Kazakhstan and several 

neighboring countries have done significant work to study the history of child homelessness 

and orphanages in these regions. 

Аннотация. Введение. В статье представлен историографический обзор истории 

изучения проблемы состояния детской беспризорности и детских домов на территории 

Казахстана и сопредельных стран в 20-30-е годы ХХ века. Возникновение массовой 

детской беспризорности в Казахстане в 1920-х и 1930-х годах является неотъемлемой 

частью последствий экономических и политических реформ. Детская беспризорность 

как явление, затронувшее все советское государство, продемонстрировало провал 

экспериментов, проводимых советским правительством. Цель и задачи. 

Проанализировать исследования о детской беспризорности и детских домах в 

Казахстане и соседних странах в советский и постсоветский периоды, определить и 

описать содержание и особенности каждой из обсуждаемых научных работ, а также 

представить основные направления в изучаемой теме. Материалы и методы. 

Исследование было проведено на основе анализа работ историков и сборников 

документов о детской беспризорности в 1920 и 1930 годы в Казахстане и соседних 

странах. Методология научного исследования базируется на анализе, синтезе, 

историческом и ретроспективном, историко-генетическом, историко-типологическом, 

историко-системном методах. Результаты. Проанализированы исследования по 

обозначенным в них проблемам, выявлены особенности каждой из обсуждаемых 

научных работ и представлены основные направления по исследуемой теме. Выводы. 

Исследователи из Казахстана и ряда соседних стран проделали значительную работу по 

изучению истории детской беспризорности и детских домов в этих регионах. 

проблемы детской беспризорности на территории Казахстана и сопредельных стран в 

1920-1930 годы // Отан тарихы. 2024. Т. 27. № 3. С. 665-679 (на Каз.) 

Кіріспе. ХХ ғасырдың 20–30 жылдарындағы Қазақстан аумағындағы және іргелес 

елдердегі балалар панасыздығы мен Кеңестік Қазақстанда осы жылдары балалар үйінің 

пайда болуына алып келген саяси-әлеуметтік себеп-салдарды айқындау және алғашқы 

жылдардағы балалар үйінің жәй-күйі, ондағы өлім-жітімнің себептерін, балалар үйінің 

идеологияны насихаттау нысанына айналуын, ондағы моралдық-психологиялық 

ахуалды анықтау және жаңа көзқарас тұрғысында пайымдау ісі маңызды болып 

табылады. 

Дәстүрлі қазақ қоғамындағы қорғансыз балаларға деген өзіндік ұлттық 

ұстанымдар бар. Осы ұстанымдардың тарихи тәжірибесін бүгінгі Қазақстан қоғамында 

дәріптеу де өзекті мәселе. Тәуелсіз Қазақстанның тарихы ғылымында 1920–1930 жж. 

қоғамдық-әлеуметтік үдерістердің нәтижесінде пайда болған жаңа әлеуметтік                                          

институт — балалар үйінің қалыптасуының мәнін, кеңестік жүйедегі әлеуметтік және 

білім беру саясаты бойынша панасыздық пен балалық шақ мәселелеріне қатысты 

жүзеге асырылған реформалар мен іске асыру тәжірибесінің тарихы көрініс тапқан 

іргелі зерттеулер жоқтың қасы. Балалар үйі – кеңестік қоғамның әлеуметтік-мәдени 

құндылықтарының жемісі саналды. Алайда Кеңестік тарихнамада балалар үйінің пайда 

болуына әсер еткен саяси-әлеуметтік себептер мен ондағы моралдық-психологиялық 

ахуалдар талқыланбады. Өйткені панасыз балалар мәселесін зерттеу кеңестік биліктің 

идеологиясына сай келмеді. Себебі «кеңестер елінде балалар қорғалған, олардың 

әлеуметтік жағдайлары шешілген» деген қағида берік орнықты. Тек посткеңестік 

кезеңде балалар панасыздығының кейбір аспектілері зерделенді. Әсіресе Ресей және 

Украина зерттеушілерінің белсенділігі байқалады. 

Бүгінгі отандық тарихнамада большевиктер жүргізген түрлі саяси-экономикалық 

бастамалардың зардаптарын әшкерелейтін зерттеулер баршылық. Алайда бұл 

еңбектердің ешқайсысында қорғансыз балалар мен оларды тәрбиелейтін                                

арнайы үйлердің пайда болуы мәселесі арнайы қарастырылмаған. Тақырып                              

1920–1930 жылдардағы қоғамдық-әлеуметтік мәселелер әсіресе, аштық пен қылмысқа 

қарсы күрес аспектілері тұрғысында жанама түрде қарастырылды. Отандық 

тарихнамада балалар үйінің пайда болуы мен дамуына әсер еткен себептер мен 

олардың барысын хронология бойынша жүйелеу мен нақты ғылыми тұжырым әлі де 

болса толық қалыптаспаған. Статистикалық мәліметтер бойынша талданған, аймақтық 

сипаттағы жекелеген ғылыми мақалалар жарияланған. 1920–1930 жж. Қазақстанда 

балалар панасыздығы және балалардың іргелес елдерге босқын болуы тарихының 

шынайы әрі кешенді түрде зерттелуі архивтік құжаттардың ғылыми айналымға енуіне 

тәуелді болып отыр. Балалар үйінің пайда болуының өзі мемлекеттің ішкі саясатының 

даму бағыттарының келеңсіз  тұстарын көрсетеді. Сол себепті аталған тақырып 

көлемінде жаңа ғылыми-зерттеу бағыттары пайда болуы тиіс. Балалар үйінің тарихын 

ашу арқылы кеңестік биліктің әлеуметтік-экономикалық, мәдени-рухани және адам 

құқығы ауқымында жүргізген әрекеттерінің бет-бейнесі ашыла түспек. Осы орайда, 

Тәуелсіз Қазақстан жағдайында кеңестік кезеңдегі большевиктік биліктің панасыз 

балаларды мемлекеттік қолдау аясында қабылдаған декреттері негізінде нәтижелі 

жұмыс жасау жүйесін құрудағы мақсаты мен іске асырылу механизмдерін көрсету 

өзекті болып табылады. 

Материалдар мен әдістер. Мақаланың деректік қорын негізінен 1920-1930 жж. 

балалардың панасыздық мәселесіне арналған тарихшы және қоғамтанушы 

ғалымдардың еңбектері және соңғы жылдары жарық көріп жатқан 1920-1950 жылдары 

қуғын-сүргінге ұшырағандарды толық ақтау бойынша жүзеге асырылып жатқан 

шаралардың аясында шыққан құжаттар жинақтарының материалдары болып табылады. 

Ғылыми зерттеудің методологиясы қоғамдық құбылыстағы даму мен өзгерісті 

өзара байланыс пен ықпалдастықта әрі оны барынша фактілерді толық жинастыра 

қарастыру мен талдауды талап ететін қағидаларға негізделеді. Мақаланы жазуда 

тарихилық, объективтілік, жүйелілік, логикалық қағидаттар кеңестік қоғамды 

модернизациялау жағдайында, мемлекеттің экономикалық саясаты мен әлеуметтік 

жүйесін қалыптастырудағы реформасын объективті талдауға септеседі. Сонымен қатар, 

зерттеуде ғылыми және арнайы тарихи әдістер: талдау, синтез, тарихи және 

ретроспективті, тарихи-типологиялық, тарихи-жүйелік әдістері қолданылды. 

Талқылау. 1920–1930 жж. Қазақстанда балалар панасыздығы тарихы үстірт 

зерделенсе да жекелеген тарихнамалық зерттеулердің бағыты мен мағынасына қарай 

мәселенің зерттелу деңгейін: кеңестік, посткеңестік отандық (тәуелсіздік жылдары) 

және шетелдік тарихнама деп шартты түрде үш топқа бөліп қарастырдық. Кеңестік 

тарихнама бойынша балалар үйінің қызметінің оң нәтижелеріне басымдық берушілік 

айқындалады. 1920 жылдардың соңындағы Қазақстандағы бала мен ана құқығын 

қорғаудың кейбір аспектілерін талдаған Н.В. Мананникованың «Охрана материнства и 

младенчества в Казахстане» атты еңбегінде балалар үйіне қатысты статистикалық 

мәліметтер келтіріп (Мананникова, 1938: 276), біржақты көзқарасқа ие пайымдаулар, 

яғни балалар үйінің арқасында жан сақтаған балалардың тағдырына қатысты                               

оң мәліметтерді жинақтаған. Жоғарыда аталған еңбекке ұқсас көзқараста                                      

А.Б. Бисенованың еңбектері 1960 жылдары жарық көрді. А.Б. Бисенова зерттеулерінің 

негізгі нысаны 1960 жылдардағы балалардың өмірін сақтауға арналған денсаулық 

сақтау шаралары болып табылады. Азамат соғысы мен одан соңғы қазақ қоғамындағы 

ұлттық құрамның қалыптасуы туралы талдаулар жасалынған (Бисенова, 1960: 48). 

Оның зерттеу еңбектері құнды болып табылады. Автордың 1920–1930 жылдардағы 

кеңестік реформаларға қатысты зерттеу еңбектерінде балалар үйінің құрылуына 

қатысты фактілер келтірілген. Ф. Базанованың «Формирование и развитие структуры 

населения Казахской ССР: национальный аспект» (Базанова, 1987: 154), 

«Формирование национального состава населения Казахстана в годы Гражданской 

войны и восстановление народного хозяйства» (Базанова, 1979: 59) атты еңбектерінде 

балалар үйінің құрылуына алып келген қоғамдық-әлеуметтік теріс құбылыстарды 

жанамалап айта отырып, мемлекеттің балаларды қамқорлығына алуда прогрессивтік 

рөл атқарғандығына баса назар аударады. 

Кеңестік саясаттың теріс тараптары туралы сыни көзқарасқа ие зерттеулер                                         

1980 жылдардың соңында «қайта құру» кезеңімен байланысты жандана түсті. Әсіресе, 

ресейлік авторлардың аштық, балалар, қарттар үйінің құрылуы мәселелері арнайы 

зерттеу нысанына айналды. Осы кезде Л.А. Гордон, Э.В. Клоповтың зерттеулерін ал 

отандық зерттеушілерден Ж.Б. Абылхожин, А.Н. Алексеенконың еңбектері жарық 

көрді. 

Кеңес Одағының құлауымен ғылыми цензураның алынуына орай, жаңа идеялар 

мен көзқарастарға сүйенген еңбектер пайда болды. Ж.Б. Абылхожиннің тікелей зерттеу 

нысаны балалар үйі болып табылмаса да, автор оның құрылуына алып келуші                                   

саяси-экономикалық және әлеуметтік бастамаларға жіті тоқталып өткен. Саяси, 

әлеуметтік-экономикалық қайта құрулардың зардаптарын айқындап, қоғам дамуына 

тигізген ықпалын саралаған (Абылхожин, 1991). Сонымен қатар голощекиндік асыра 

сілтеу туралы М.Қ. Қозыбаев (Қозыбаев, 1992), Т.О. Омарбеков (Омарбеков, 2001) 

сынды ғалымдардың еңбектері алапат аштық салдарының балалар тағдырына тигізген 

қасіретін ашуға септігін тигізеді. 1931–1933 жж. демографиялық нәубеттің себеп-

салдары статистикалық мәліметтер негізінде дәлелденген М.Х. Асылбеков, М. Тәтімов, 

Ә.Б. Ғалиев т.б. зерттеулері панасыз балалар мәселесін жан-жақты негіздеуге мүмкіндік 

береді (Асылбеков, Ғалиев, 1991: 185). 

ХХ ғасырдың 30-шы жылдарындағы үлкен аштық кезіндегі қазақтардың қайғылы 

тарихын баяндаған алғашқы ғылыми еңбектердің бірі 1999-шы жылы жарық көрген                                       

М. Малышева мен В. Познанскийдің «Казахи-беженцы от голода в Западной Сибири 

(1931-1934)» атты еңбегі. Мұнда аштықтан қазақтардың Батыс Сібірдің оңтүстігіне 

ағылып жан сауғалуы, оларды жаңа аумаққа орналастыру мәселелері баяндалған. 

Авторлар этносаралық қатынастар мәселелерін және аштықтан зардап шеккен 

қазақтарды құтқару шараларын қарастырған (Малышева, Познанский, 1999). 

Аштықтың салдарынан панасыз қалған қазақ балаларының өмірін корғау, балалар 

үйлеріне орналастыру, оларды тамақтандыру, киіндіру, медициналық көмек сынды 

шараларды ұйымдастыру туралы көмек көрсету фактілеріне тоқталды. 

Посткеңестік кезеңде отандық тарихнамада КСРО аймағын қамтыған                                            

1921–1923 жылдардағы ашаршылық салдары және балалардың жаппай індетке 

шалдығуы З.Г. Сактаганова, Г.Б. Карсакованың «Ақмола губерниясында                                           

1920 жылдардағы ашаршылық әсерінен панасыз балалар санының өсуі» атты 

мақаласында талданады. Партиялық-мемлекеттік органдар мен қоғамдық ұйымдардың 

осы індетке ұшыраған балаларды құтқару үшін жасалған қызметтері, істері баяндалып, 

«панасыздық» ұғымы, оның пайда болу салдарына анықтама жасалынады.                                      

Архив деректеріне сүйене отырып, республика мен аймақтардағы панасыз балалардың 

саны анықталған. Авторлар балалар үйіндегі санитарлық жағдай, елдегі ауыр 

әлеуметтік-экономикалық жағдай, соғыс, аштық т.б. жағдайларды қорытындылайды 

(Сактаганова, Карсакова, 2017: 4-10). 

1920–1930 жылдардағы панасыз қалған балаларды мемлекеттік қорғау ісіндегі 

түбегейлі өзгерістер мен балалар мекемелерінің құрылу тарихы туралы                                          

жекелеген мәселелер Г.К. Кемелжанованың «Становление и развитие детских домов в                                 

1920–1940-е годы в Казахстане» атты мақаласына арқау болған. Еңбекте 1920–1940 

жылдардағы балалар мекемелері жүйесі балалардың панасыздығымен және 

қараусыздығымен күресу жағдайында дамыды деген тұжырым жасалады. Сондай-ақ, 

қамқорсыз жасөспірімдер мен балалар үйінің тәрбиеленушілерінің күнделікті өміріне 

қатысты зерттеу жұмысын қорытындысында, аталған институттық құрылымның өмір 

сүруіне елдегі сол кезеңде күрделі ахуалдың ықпал еткендігін ескеру қажеттігін алға 

тартады. Әрине, панасыздықты толығымен жою, балалардың ауылдардағы жағдайын 

түбегейлі жақсарту мүмкін болмады, бірақ экономикалық жағдайды ескере отырып 

елде көп нәрсе жасалды (Кемелжанова, 2020). 

Г.Б. Сүгірәлімованың 2006 жылы даярланған «Қазақстандағы панасыз балалар: 

мәселені шешу тарихы, тәжірибесі, қорытындысы (1920–1940 жылдар)» атты 

диссертациясында балалар панасыздығы мәселесінің тарихы зерттеліп, оларды 

әлеуметтік қорғауда кеңестік жүйенің іске асырған саясаты мен оның қызметінің негізгі 

бағыттары сипатталған. Кеңес үкіметінің 1920-шы жылдардың соңында ауыл 

шаруашылығында жүргізген реформалардың (ұжымдастыру) барысындағы панасыз 

балалар мәселесі, яғни ауылдағы түбегейлі өзгерістер нәтижесінің балалар өміріне 

тигізген зардабы, босқыншылыққа ұшыраған қазақ балаларына көмек көрсету 

шаралары баяндалады. Сондай-ақ Қазақстандағы панасыз балалар мәселесімен 

айналысқан Өлкелік балалар комиссиясы жұмысының нәтижелері қарастырылып, 

қазіргі замандағы панасыз, жетім балалар мәселесіне басымдық берілген. Керісінше, 

панасыздықты жоюмен айналысқан мемлекеттік және қоғамдық мекемелердің 

құрылымдық жүйесі, олардың қызметі, санитарлық жағдайы, ол жердегі 

психологиялық ахуал, әлеуметтік-педагогикалық факторлар үстірт қарастырылған. 

Сонымен қатар зерттеу жұмысында республикадағы көптеген облыстық архив 

қорларының және шетел архиві қорларының материалдары ғылыми айналымға енбеген 

(Сүгірәлімова, 2006: 32). 

Тақырыбымызға қатысты қызығушылық тудыратын келесі зерттеу мақаласының 

нәтижелері Г.Б. Қарсақова, З.Г. Сақтағанова, К.К. Әбуов, Б.Г. Буканова және                                                  

Ж.С. Мажитованың бірлескен зерттеу жұмысында көрсетілген (Karsakova, et al, 2018). 

Мақалада 1921-1923 жылдардағы ашаршылықтың Қазақ АКСР-нің көптеген 

аймақтарын қамтыған және жаппай індеттерді тудырып, олардың балаларға әсер еткен 

зардаптары баяндалады. Сонымен қатар, бұл зерттеу жұмысында партиялық-

мемлекеттік органдары мен балаларды құтқару қоғамдық ұйымдардың қызметі 

талданады. Авторлар архивтік деректерге сүйене отырып, республикадағы, 

аймақтардағы панасыз балалардың саны туралы мәліметтерді келтірген. 

Қарастырылған міндеттердің бірі балалар арасындағы панасыздықтың негізгі 

себептерін ашуға бағытталған. Бұл ретте оған тек әлеуметтік-экономикалық факторлар 

ғана емес, сонымен қатар Кеңес мемлекетінің отбасылардың жаппай ойрандалуына, 

ашаршылыққа, жоғары өлім-жітімге және т.б. әкелген саясаты да келтірілген. Мақала 

авторлары балалардың баспанасыздығы соғыс, ашаршылық және күйреушіліктен 

туындаған республикадағы күрделі әлеуметтік-экономикалық жағдайдың нәтижесі 

деген қорытындыға келді (Karsakova et al: 2018, 46). 

1930 жылдардағы қазақстандағы балалар үйлерінің құрылу тарихы туралы атты 

мақалада З. Сақтағанова, Қ. Әбдірахманова, Ж. Мәжитова және С. Қадырбаевалар 

Орталық Қазақстанның материалдары негізінде 1930 жылдардағы Кеңестік балалар 

үйлерінің тарихын талдайды (Saktaganova et al, 2024). Авторлар 1930 жылдардағы 

балалар үйлерінің және ондағы тәрбиеленушілер санын Қарағанды облысы бойынша 

қарастыра отырып, жалпы Қазақстан бойынша да анықтауға тырысқан. Архив 

материалдары негізінде балалар үйінің күнделікті тыныс-тіршілігінің тұтас бейнесін 

қайта қалпына келтіруге тырысқан. Авторлар 1930 жылдардың басында Қазақстанда 

балалар үйлері мен панасыздардың санының артуы аштықтан зардап шеккендер 

санының күрт өсуінен, ал 1930 жылдардың ортасынан бастап – арнайы қоныс 

аударушылар мен саяси қуғын-сүргін құрбандарының көптеп келуімен байланысты 

деген қорытындыға келеді. Сонымен қатар, балалар үйлерінің мемлекет тарапынын 

қараусыз қалуы ондағы тәрбиешілердің жұмыс орнын қалдырып кетуіне әкеліп 

соқтырғанын және бұл өз кезегінде қараусыз қалған панасыз балалар санының одан 

сайын артуына ықпал еткен деген тұжырым жасайды (Saktaganova et al, 2024: 965). 

Зерттеудің артықшылығы тақырып бойынша бұрындары жарияланбаған архив 

құжаттары пайдаланылған. 

2023 жылы жаңа архивтік және жазбаша дереккөздерге негізделген                                           

«ХХ ғасырдың 20-жылдарының басындағы Қазақстандағы ашаршылық және оның 

салдары» атты ұжымдық монография жарық көрді. ХХ ғ. 20-шы жылдарындағы 

ашаршылық туралы жазылған еңбектің 1 тараушасы аштық кезіндегі балалардың 

панасыздығымен күресу мәселесіне арналған. Мұнда Ресей Федерациясы және отандық 

архивтердің қорларынан алынған материалдары зерделеніп, ашыққандарға көмек 

(помгол) органдары балаларға көмек көрсетуді ұйымдастыру және балалардың 

панасыздығына қарсы күрес мәселелері бойынша есепті ақпарат пен статистикалық 

деректер келтіреді. 20-шы жылдардың бас кезеңіндегі ашаршылық барысындағы 

Орталық балалар комиссиясы мен балалар үйлерінің қызметі, ондағы балалар саны, 

олардың санитарлық жағдайы және балаларды құтқару мақсатында жүргізілген 

эвакуациялық жұмыстар жайлы қарастырылады. Зерттеушілер өз тұжырымдарын 

негіздеуде Орталық балалар комиссиясының жүзеге асырған шаралар жайлы 

мәліметтерге сүйенеді. Орталық балалар комиссиясының міндеттерінің қатарында: 

аштыққа ұшыраған балаларға кезең-кезеңімен көмек көрсетуді ұйымдастыру, 

жергілікті аштыққа қарсы көмек ұйымдарымен байланыста әрекет ету, балаларды азық-

түлікпен қамтамасыз ету және аштыққа шалдықпаған аймақтарға эвакуациялау, сондай-

ақ жалпы аштыққа ұшыраған балаларға көмек көрсету бойынша жұмыстарды 

ұйымдастыру бойынша қаржылық мәселелерді шешу болды. 

Еңбекте аштыққа ұшыраған балаларға көмекті ұйымдастыруда бұрынғы алаш 

қайраткері А. Кенжиннің қызметі жоғары аталып өтіледі. Ол КАССР Халық ағарту 

комиссары қызметін атқара отырып, 1921 жылдың 2-ші жартысында Орталық балалар 

комиссиясының төрағасы қызметін де қоса атқарады. А. Кенжин комиссияның жүйелі 

жұмыс істеуін қамтамасыз етеді. Оның қомиссия төрағасы барысында                                  

«балаларға көмек көрсету» апталықтары өткізіліп, ай сайынғы есептің үлгісі және 

«балаларды КСРО-дан эвакуациялаудың жалпы ережелері», «балаларды КСРО-дан 

Түркістан Республикасына эвакуациялау жоспары», «ақпараттық бюро ұйымдастыру 

туралы ереже» сынды ережелер әзірленді, эвакуацияланатын балаларға карточкалар 

жасау бойынша санитарлық пойыз өкілдерімен эвакуациялау бойынша кеңестер 

өткізілген (ХХ ғасырдың, 2023a: 150). 

Монография авторлары балаларға көмек жолға қойыла бастағанымен өзге көрші, 

аштыққа ұшыраған аймақтарға қарағанда Қазақстандағы аштыққа ұшыраған балаларға 

көмек көрсету ісінде де артта қалушылық орын алғандығын атап өтеді. А. Кенжин 

егіндігі өнім бермеген басқа аймақтарға шетелдік көмек ұйымдарының жұмысы артқан 

кезде, Қазақстан үшін бұл мәселе енді ғана қойылып жатқанын және тек жақын арада 

ғана Қазақстан балаларына көмек көрсету ісінде «АРА» ұйымының алғашқы 

қадамдары күтілуде» деп, орталыққа шағымданады. Ол өзінің баяндамасында көмекке 

мұқтаж балалардың саны – 630 000 адам туралы мәлімет берді, оның                                 

деректері бойынша 1921 жылғы 1 мамырдағы жағдай бойынша балалар мекемелерінің 

саны – 465, мектептер саны – 5438 (ХХ ғасырдың, 2023a: 152). Әрине елде қалыптасқан 

әлеуметтік-экономикалық ауыр жағдай мектептер мен оқушылардың санының 

қысқаруына алып келді. Бұл жағдайдың тікелей себептері аштық пен эпидемияға 

байланысты балалар өлімінің жоғары болуында еді. Зерттеушілердің мәліметінше 

тырысқақ эпидемиясынан қайтыс болғандардың саны көп болғандықтан, есеп жүргізу 

қиынға соққан. Аурулардың жалпы санына шаққанда өлім-жітім 70 %-ға өскен. 

Әсіресе, Қостанай губерниясында барлық ауруханалар бойынша аптасына орташа өлім 

саны 135, оның ішінде балалар саны – 100. Және ең көп адам шығыны яғни, – 435 адам, 

балалар үйінде тіркелгендігі аталып өтіледі. 

Аштыққа ұшыраған адамдардың саны артқан сайын, панасыз қалған балалардың 

да саны өскен. 1921-1923 жылдардағы Еділ бойындағы жаппай аштық баспанасыздық 

жағдайын одан әрі ушықтырды. Қазақстанға ашаршылықтан зардап шеккен Еділ бойы 

аудандарының балалары бар эшелондарды жөнелткен. Балаларды қабылдайтын бос 

орындар болмағанымен, аш балаларды балалар үйіне қалдырып кетіп отырған. 

Зерттеушілердің айтуынша 1921 жылы 1 желтоқсанда ҚАКСР-да 128 мыңға жуық 

панасыз бала болса, 31 желтоқсанда – 158 мың адам, 1922 жылы қаңтарда қараусыз 

қалған балалар саны 333 043 адамға өскен екен, ал 1922 жылдың наурызында                                       

408 022 адам болғаны анықталған (ХХ ғасырдың, 2023a: 150). 

Панасыздықтың өсуі соншалық, алғашында балалар үйлерінің жарамсыздығына 

байланысты және ақша мен басқа да қаражаттың жетіспеушілігіне байланысты 

балалардың балалар үйінде қалуы қауіпті болды. Себебі, олар балалар үйінде аштықтан 

жиі өліп жатты. Балалар үйлерінде төсек-орын, киім, аяқ киім жетіспеді. Іш сүзегі, 

тырысқақ, дизентерия, қышыма көптеген балалардың өмірін қиды. Бірақ аурудан гөрі 

балалар азық-түліктің жетіспеушілігінен арып-азып, өліп жатты. Әсіресе,                                       

Қостанай қаласы мен Орынбор губерниясының Орск қаласындағы балалар үйлеріндегі 

балалардың жағдайы тым мүшкіл болды. Қостанай губерниясында ауруханалардағы 

балалардың өлімі 50 % және одан да жоғары болды. Орск қаласында аштықтан 

балалардың өлімі 75 % - ға жеткен. 1921 ж. 20 желтоқсанындағы жағдай бойынша 

Орынбордағы «Степная правда» газеті мәлімдеуінше Орынборда күн сайын балалар 

үйлері мен ауруханаларында 100-ге жуық бала аштық пен аурудан қайтыс болған. 

1921 жылдың аяғынан бастап балалардың панасыздығымен күресудің бір әдісі 

оларды аштыққа ұшырамаған аймақтарға эвакуациялау болды. Балалар үйіндегі 

балалар санының көбеюі балалар үйлерінің ауру ошақтарына айналуы мүмкін 

болғандықтан, Орталық балалар комиссиясы балаларды эвакуациялау үшін санитарлық 

пойыздарды жіберу мәселесін көтерді. Орталық балалар комиссиясы 24 санитарлық 

пойызда 15 111 баланы негізінен Түркістан Республикасына, Бұхараға,                                  

РСФСР Орталық губернияларына және Украинаға эвакуациялады. 

Тек 1923 жылдың басында ғана балалар үйлерін азық-түлікпен қамтамасыз ету 

біршама жақсарды және бұл көп ретте ашаршылықты жою жөніндегі шетелдік 

қайырымдылық ұйымдарының қызметімен байланысты болды. Қазақстандағы 

балалардың тамақтануын ұйымдастыруда АРА ерекше рөл атқарды. 1923 жылғы                                         

15 наурыздағы жағдай бойынша АРА қызметімен 277 елді мекен қамтылды,                                         

оның 223 – і Орынбор КАССР губерниясында болды. Осы кезеңде Орынбор 

губерниясында барлығы 298 асхана ашылып, онда 67180 бала тамақтанды.                                       

AРА-дан басқа, басқа Католиктік миссия, «Джойнт», Межрабпом сынды шетелдік 

ұйымдар да балалардың аштық нәубетінен аман қалуында үлкен рөл атқарды. 

Қарастырылған зерттеу еңбегі аштық пен қараусыз қалған балаларға қатысты 

статистикалық мәліметтердің молдығымен ерекшеленетіндіктен, 1920-шы жылдардағы 

Қазақстандағы панасыз балалар мен балалар үйлерінің тарихын зерттеуде құнды еңбек 

саналады. Осы еңбектің авторлары 20-шы жылдардағы аштық бойынша Архив 

құжаттары мен материалдар жинағын да жарыққа шығарды (ХХ ғасырдың, 2023b). 

Сондай-ақ, осы бағыттағы Е. Сыдықовтың 2010 ж. Батыс Сібірге босқан қазақтар 

жөнінде шыққан «Гонимые голодом» атты құжаттар жинағы (Сыдыков, 2010: 693) 

және 2021 жылы жарық көрген «Ашаршылық. Голод. 1928–1934. Документальная 

хроника» 3 томдық (Ашаршылық, 2021) құжаттар жинақтарының бұрын-соңды 

болмаған экономикалық катаклизмдерді, әлеуметтік-демографиялық сілкіністерді 

талдауда және қазақ балаларының панасыз қалу динамикасын қалыптастыруда ғылыми 

маңызы зор. Осы еңбектердің әрқайсысына жеке-жеке тоқталып өтсек.                                           

Е.Б. Сыдықовтың 2010 жылы жарық көрген «Гонимые голодом» атты құжаттар 

жинағында ХХ ғ. 30-жылдардың басындағы аштық қыспағынан Сібірге жөңкіле көшуге 

мәжбүр болған он мыңдаған қазақтардың тағдыры туралы құжаттар жинақталған. 

Құжаттар жинағын құрастырушылар алғысөз бөлімінде қолдағы бар материалдарды 

саралай келе, 30-шы жылдардың басында Сібірге Қазақстаннан қазақтардың сол кездегі 

құжаттарда көрсетілгеннен 30-40 %-ға артық яғни, қазақтың 100 мыңға жуығы көшіп 

кеткен деген, болжам жасайды. Батыс және Шығыс Сібірге негізінен орта және ішінара 

ұлы жүз қазақтары көшкен. 

Әрине, аштық нәубеті салдарынан жаппай Сібірге бас сауғалаған қазақтардың 

балаларының да жағдайы аса мүшкіл болды. Аталмыш жинақта 50-ге жуық архив 

құжаттары – қараусыз қалған, жетім қазақ балаларының жағдайы, оларды балалар үйіне 

орналастыру немесе балалар үйін ашу сынды мәліметтер Батыс Сібір өлкелік балалар 

комиссиясының қатынас құжаттарында көрсетілген. Сол сияқты Батыс Сібір 

аудандарында орналасқан балалар үйіне қатысты құжаттардың дені келесідей: Аудан 

тарапынан балалар үйіне көңіл бөлмеушілік; жабдықтаушы ұйымдар тарапынан, 

балалар үйін жабдықтауға толық жауапсыздық танытушылық; балалар үйінің 

асханасына жүйелі түрде нан берілмеуі, берілетін нан мөлшерінің басқа мақсаттарға 

жұмсалуы; балалар үйінің тәрбиеленушілеріне киім мен аяқ киімнің жетіспеушілігі; 

балалар үйінің ғимараттарының уақтылы жөнделмеуі; балалар үйін ұзақ уақыт 

қаржысыз қалдырылуы және т.б. 

Батыс Сібір өлкесіне бас сауғалаған қазақтардың қараусыз қалған балаларының 

көптігі және олардың тараған аймақтардың ауқымдылығы жергілікті атқарушы 

биліктің оларға арнайы балалар үйін салуға мәжбүр етеді. Мысалы, құжаттар 

жинағында осындай мәліметтерді куәлік ететін келесідей құжат бар: Батыс Сібір 

өлкелік атқару комитетінің 20 сәуір 1933 жылы өткізілген отырыс материалдарында 

балалар мекемелерерінің желісінде казактардың жетім балаларын толық қамту 

мақсатында 33 жылдың 25 мамырына қарай 480 адамға арналған 5 жаңа балалар үйін 

ашу ұсынылады: Ново-Омскіде 120 адамға, Славгородта – 100 адамға, Бийскіде – 100 

адамға, Алейскіде – 100 адамға, Прокопьевскіде - 60 адамға. Аудандық атқару 

комитеттерінің төрағаларына балалар үйлерін ұйымдастыруға шұғыл кірісу және ол 

үшін тиісті ғимараттарды бөліп, жөндеу жұмыстарын жүргізу тапсырылады. Сонымен 

қатар, қазақ балалар үйлерінің ескі желісі бойынша балалар санын 375 адамға кеңейту 

тапсырылады: Барнаулда – 75 адамға, Омбыда – 60 адамға, Новосибирскіде – 92 

адамға, Ключевскіде – 40 адамға, Волчихада – 25 адамға, Тюменцевода – 75 адамға. 

Аталған аудандық және қалалық Атқару комитеттерінің төрағаларына 25 мамырға 

дейін осы қаулының орындалуын қамтамасыз ету тапсырылады (Гонимые голодом, 

2010: 329-330). Дегенмен келесі құжаттардың мазмұны қазақ балалары үшін                                              

ашылатын үйлердің кешіктіріліп, орындалмай жатқанын көрсетеді (Гонимые голодом, 

2010: 355-356). 

Сонымен қатар, құжаттар жинағында Батыс Сібір өлкесінің өз аумағында 

жағдайының ауырлығын және қазақ тілін білетін тәрбишілердің жоқтығын ескере 

отырып, жергілкті аудандық атқару комитеті балалар үйлеріндегі қазақ балаларын 

Қазақстанға қайта көшіру мәселесін көтеретін құжаттар келтіріледі. Құжаттың мазмұны 

Қазақстанның Павлодар ауданынан Батыс Сібірдің Славгород ауданына жан сауғалаған 

қазақтардың балалар үйіндегі 52 қазақ баласын қайта еліне көшіру жөніндегі қатынас 

хат. Қатынас хатта Павлодар аудандық атқару комитетінің 2 жыл бойы балаларды 

қайта көшіріп аламыз деген уәделерінің орындалмай отырғанына шағымдана отырып, 

өз тарапынан 1933 ж. 16 сәуірінде өз өкілін қоса отырып балаларды көшіретіндігін 

мәлімдейді. Алайда, Павлодар аудандық атқару комитеті ауданда тәрбиеленушілердің 

жалпы саны 1300 адам 8 балалар үйі бар екенін және олардың басым бөлігі өзге 

аудандардан жиналған балалар екенін айта отырып, көшіргелі отырған 52 баланы                                         

1933 жылдың қазанына дейін Славгород ауданында тұрақтай тұруын сұрайды 

(Гонимые голодом, 2010: 305-306). 

Көріп отырғанымыздай Е.Б. Сыдықовтың шығарған бұл құжаттар жинағы                                             

30-шы жылдардағы аштық салдарынан Сібірге бас сауғалаған қазақтардың балалары, 

олардың сондағы балалар үйіндегі жай-күйі туралы, Сібірдің қазақ балалары 

орналасқан аудандары мен қалалары туралы мол мәліметтер беретін бірден-бір еңбек 

болып табылады. 

Е.Б. Сыдықовтың шығарған бұл құжаттар жинағы Батыс Сібір мен Шығыс 

Сібірдегі қазақ балалары жайлы мәліметтер берсе, 2021 жылы Б. Әбдіғалиұлының 

редакторлығымен шыққан «Ашаршылық. 1928-1934. Документалды хроника» атты 

құжаттар жинағында еліміздің батысына іргелес облыстарға (Орта Еділ өлкесі) бас 

сауғалаған қазақтардың балалары, олар орналасқан балалар үйлері туралы аз да болса, 

маңызды құжаттар келтіреді. Мұндағы құжаттардың көрсетуінше, 1931-1933 жылдары 

Орал және Ақтөбе облыстарының ең шалғай аудандарында және Каспий жағалауының 

аштыққа ұшыраған қазақтардың 50 мыңнан астамы Орта Еділ өлкесінің 11 ауданына 

жан сауғалап, босып кеткен. БОАК жанындағы Балалар комиссиясының 

мәліметтерінше Орта Еділ өлкесіне бас сауғалаған 50 мың қазақтың 30 %-ы балалар 

екендігі анықталған. Қазақтардың Орта Еділ өлкесіндегі тұрақтаған негзгі аудандар: 

Орынбор қаласы мен Орынбор ауданы, Сольилецк, Елек, Бөрті, Павловский және                                       

Ор аудандары. Мұндағы қазақтардың аз бөлігі ғана совхоздарға, колхоздарға, орман 

шаруашылығына орналасып жұмыс істеуде, ал олардың басым бөлігі тамақ іздеп,                                   

бір ауданнан екінші ауданға өтіп, кезіп жүр. Және бұл қазақтардың аштық                                     

жайлаған өлкеден ағыны саябырса да тоқтаған жоқ деген мәліметтер келтіреді 

(Ашаршылық, 2021: 549). 

Құжаттар жинағында БОАК жанындағы Балалар комиссиясының Орынбор                                       

және Сольилецк аудандарын тексеру нәтижелері ондағы қазақ балаларының                                                   

жәй-күйінің аса мүшкіл фактілері анықталғандығы туралы мәліметтер келтіреді. 

Орынбор ауданынының Қарашы ауылына барған қазақтардың балаларының                                  

санитарлық-тұрмыстық жағдайы ауыр, олардың бір бөлігі қираған жертөлелерде 

тұрады, жылуы жоқ, күн сәулесі түспейтін, ылғал, 10 шаршы метр жерде 11-ден 17 

адамға дейін тұрған.  Киімге қатысты – жартылай киінген және жалаңаш, жалаң 

шүберекпен жабылған жағдайы өте нашар балалар бар.  Денсаулық жағдайы – бәрі 

азып кеткен, ұзақ уақыт тамақтанбау салдарынан ісініп кеткендері де бар. Балалардың 

денелерін қотыр, темірткі мен сыздауық басып кеткен. Барлық балалар биттеп кеткен. 

Мұнда 6 жасқа дейінгі де балалар бар, ешқайсысы шешекке қарсы егілмеген. 

Медициналық көмектің жоқтығынан балалар арасындағы өлім өршіп тұр. Тексеріс 

нәтижесінде БОАК жанындағы Балалар комиссиясы жергілікті өлкелік, аудандық 

ұйымдар мен Қазақстан тарапынан арнайы жіберілген бригадалар дер кезінде көмекті 

ұйымдастыра алмаған деген қорытынды шығарады (Ашаршылық, 2021: 550). Жалпы 

аталмыш құжаттар жинағы 30-шы жылдардағы ашаршылық кезінде, аман қалу үшін 

Орта Еділ өлкесін паналаған қазақтар, олардың балалары жайлы, тарихымыздың 

ақтаңдақ беттерін ашатын құнды деректермен қамтылған. 

Шетелдік тарихнамада Р. Конквестің еңбектерінің маңызы ерекше. Себебі, автор 

1930 жылдардағы кеңестік солақай реформалар мен әлеуметтік бастамалардың 

нәтижелерін жаңа қырынан талдап, әлеуметтік салдарын өткір сынға алған. Р. Конквест 

зерттеулерінің Қазақстандағы балалар үйіне қатысы аз болса да теориялық-әдіснамалық 

тұрғыдағы маңызын жоғалтпайды. Кеңестік қоғамның теріс құбылыстарын зерттеу мен 

оның ішкі белгілерін анықтау бойынша теориялық негіздеме қалыптастырып берді 

(Конквест, 1988). Сол сияқты Вальдемар Шмидт «Трагедия Казахстана                                             

1921–1922 годов: голод и его последствия» атты зерттеуінде (Вальдемар, 2018) 

аштықтың салдары мен соның нәтижесінде өмірге келген балалар үйінің тарихына жан-

жақты баға беруге ұмтылған. Осы тарапта Сара Кэмеронның «Аштық жайлаған дала: 

Ашаршылық, Зорлық және кеңестік Қазақстанды орнату» (The Hungry Steppe: Famine, 

Violence, and the Making of Soviet Kazakhstan) атты еңбегінде де коммунистік 

индустрияландыру тудырған әлеуметтік құбылыстардың бірі ретінде балалар үйі, 

қарттар үйі институтын атап өтеді (Кэмерон, 2018). Іргелес елдерден тақырыпқа 

қатысты зерттеулерде Саипова Камоланың 2021 жылы шыққан «История 

национальных меньшинств Узбекистана (1917–1990 гг.)» (Саипова, 2021) атты 

еңбегінде Қазақстанның аштыққа ұшыраған аудандарынан эвакуацияланған балалар 

мен өз бетінше ауған қазақтар, панасыз қалған балалар жайында мол мәліметтер 

қамтылған. 

Қарастырылған зерттеулердің негізгі бағыттары келесідей: Балалар үйінің даму 

тарихы, 1920-шы және 1930-шы жылдардағы ашаршылық кезіндегі панасыз балалар, 

Батыс Сібірге босқан қазақтардың балалары, Қазақстандағы белгілі бір аумақ 

аясындағы панасыз балалардың жағдайы. Әрине біз қарастырған зерттеушілер 

еңбегінде панасыз балалар жөнінде елеулі жұмыстар атқарылғанымен хронологиялық 

кезеңімізге сәйкес тарихымыздағы панасыз қалған балалар өткерген тауқыметті толық 

зерделеу үшін, мәселенің уақытын және қамтыған аумағын тұтас сомдайтын 

зерттеулерді жүргізу қажет етеді. 

Зерттеу нәтижелері. Сонымен, бүгінгі таңда Қазақстанның тарих ғылымында 

1920-1930 жылдардағы еліміздегі және көршілес елдердегі панасыз балалар мен 

балалар үйі туралы тарихы бойынша бірқатар монографиялық зерттеулер мен құжаттар 

жинақтарына: 

- деректік негіздеріне талдау жасалды; 

- талқыланған ғылыми жұмыстардың әрқайсысының мазмұны мен 

ерекшеліктеріне сипаттама жасалып, негізгі бағыттары анықталды; 

- берілген тақырыпқа тарихнамалық шолу нәтижесі ХХ ғ. 20-шы және 30-шы 

жылдардағы ашаршылықтар Қазақстанда балалар панасыздығы мәселесінің 

туындауына әсер еткен негізігі факторлар болғандығы айқындалды; 

- 1920–1930 жж. КСРО-ның ішкі өміріндегі шиеленісті жайттардың қоғам 

мүшелеріне, әсіресе балаларға кері әсері, яғни отбасылық институт құндылықтарына 

тигізген ауыр салдары анықталды; 

- ашаршылық салдарынан іргелес елдерге мәжбүрлі көші-қон кезеңіндегі қазақ 

балаларының орналасу ерекшеліктері және олардың тағдырлары зерделенді; 

Жалпы, соңғы жылдары балалар панасыздығы тарихын зерттеуде бірқатар 

жетістіктер бар екенін көруге болады: ғылыми айналымға жаңа архивтік құжаттардың 

кең көлемі енгізілді; зерттеу мәселесі айқындалып, қалыптасты; арнайы монографиялар 

жарияланбағанымен,  аштыққа арналған монографиялар мазмұнында қатар айтылып, 

кейде арнайы тараулар арналды. Дегенмен, біздің қарастырған монографиялық 

зерттеулер мен құжаттар жинақтарында келтірілген мәліметтер әртүрлі дәрежеде 

ұсынылған және толымсыз. Мұның барлығы қазақ балаларының панасыздығы мен олар 

тұрған балалар үйлерінің жай-күйінің, ондағы балалардың жағдайының тұтас бейнесін 

сомдау мақсатында тақырыпты толыққанды зерттеудің қажеттілігін талап етеді. 

Сонымен қатар, зерделенген еңбектерде Ресей аумағындағы қазақ балаларының 

панасыздығы зерттеушілер назарына ілінсе де, оңтүстігіміздегі көршілес елдердегі 

қазақ балаларының панасыздығы, олар орналастырылған балалар үйлерінің жағдайы 

зерттеушілер назарынан тыс қалған. Осыған байланысты 1920-1930 жылдардағы 

балалар панасыздығын зерттеушілердің алдында тақырып бойынша арнайы құжаттар 

жинақтарын құрастыру, арнайы монографиялық еңбектер жазу міндеттері тұр. Және 

бұл құжаттар жинақтарына іргелес елдердің архив қорларындағы құжаттары енгізілуі 

шарт, сәйкесінше осы тақырыпқа арнайы жазылатын монографияларда елдегі                                   

1920-1930 жылдардағы балалар панасыздығы мәселесі іргелес елдердегі қазақ 

балаларының панасыздығы мәселесімен тұтас қарастырылып зерттелуі де шарт. Сол 

сияқты қарастырылатын мәселелер қатарында Қазақстандағы және іргелес елдердегі 

балалар үйлерінің азық-түлікпен қалыпты қамтамасыз етілмеуі 30-шы жылдардың 

ортасынан асқанша жалғасып келуі, балалар үйлерінің жай-күйінің және ондағы 

балаларға қажетті жабдықтармен қамтамасыз етілмеуі, балалардың қажетті киім-

кешегінің жетіспеушілігі немесе мүлдем қамтамасыз етілмеуі, медициналық және 

тәрбиелеуші кадрларының болмауы және т.б. сияқты мәселелер қамтылуы қажет деп 

білеміз. 

ХХ ғасырдың 20-30 жылдардағы балалар панасыздығы тарихын зерттеуде елдегі 

және көрші елдердегі жазылған тарихи зерттеулердегі дереккөздерге негізделген 

зерттеу жасаудың нәтижелері, жаңа әдістер пайдалану арқылы тарихтың көмескі 

беттерін тың тұжырымдамалармен сипаттау қоғамдық сананың отарсыздануына ықпал 

етеді. 

Қорытынды. Қорытындылай келе, отандық және іргелес елдер 

тарихнамасындағы балалар панасыздығының тарихы тақырыптарының аясы шектеулі 

болғандықтан да аталған мәселенің тұтас бейнесін, панасыз қазақ балаларының таралу 

аймағын толық көрсете алмағандығын көреміз. Сондықтан да балалар панасыздығы 

мәселесі кең аумақта қарастырылып, кешенді, терең әрі шынайы зерттеу, осы 

тақырыпта жазылған еңбектерді зерделеумен қатар, архив қорларында жатқан 

құжаттарды ғылыми айналымға енгізу арқылы жаңа, тың көзқарастағы зерттеулерді 

талап етеді. Сонымен қатар балалар панасыздығының Қазақстанмен іргелес елдерінен 

көрініс тапқандығын талдау отандық тарих ғылымында тың тұжырымдар жасауға 

мүмкіндік береді. 

Қазіргі ғылыми-зерттеу жұмыстарында ХХ ғасырдың алғашқы ширегінде балалар 

үйінің пайда болуы – большевиктер жүргізген солақай саясаттың салдары сынды 

тұжырымдар орнығуы тиіс. 

Кеңестік жүйеден мұраға қалған балалар үйлеріндегі жағымсыз жайттар қазіргі 

күннің өзінде де жойылмай отыр. Панасыз қалған балаларды қамқорлыққа алу әлемдік 

тәжірибенің бір бөлігі болып табылады. Сондықтан мемлекет тарапынан соңғы 

жылдары жетім балаларды әлеуметтік қорғау және оларды толыққанды отбасыларда 

(патронаттық) тәрбиелеу сынды бастамаларын негіздейтін зерттеулер аса қажет. 

